
Abstrak
Kesejahteraan psikologi semakin banyak dikaji semasa dan pasca pandemik Covid-19 terutamanya di Institusi Pendidikan Tinggi. Kesejahteraan psikologi amat penting dalam kehidupan kerana tanpa penjagaan yang baik gangguan psikologi akan membawa kepada masalah kesihatan mental. Justeru, kajian ini dijalankan bertujuan mengkaji hubungan tahap pengetahuan dan tahap kesedaran tentang kesejahteraan psikologi terhadap tahap kesejahteraan psikologi pelajar TVET di UTHM. Responden kajian ini melibatkan 148 orang pelajar TVET di UTHM yang dipilih menggunakan kaedah persampelan rawak mudah. Kajian ini dijalankan menggunakan kaedah kuantitatif berbentuk tinjauan dengan menggunakan soal selidik yang diadaptasi dari kajian Siddique et al. (2022), Pusat Kauseling UTHM (2022), Lee et al. (2023) dan Ryff et al. (2007). sebagai instrumen kajian. Dapatan data dianalisis menggunakan kaedah deskriptif dan inferensi menerusi perisian Statistical Package for Social Sciences (SPSS) versi 27. Secara keseluruhannya, tahap pengetahuan, tahap kesedaran dan tahap kesejahteraan psikologi bagi pelajar TVET di UTHM berada pada tahap yang tinggi. Hasil analisis korelasi Pearson, r menunjukkan tahap pengetahuan pelajar tentang kesejahteraan psikologi tidak mempengaruhi tahap kesejahteraan psikologi pelajar. Namun, hubungan antara tahap kesedaran dengan tahap kesejahteraan psikologi adalah signifikan mempunyai hubungan yang kuat secara positif. Dapatan mendapati bahawa tahap kesedaran tentang kesejahteraan psikologi mampu mempengaruhi tahap kesejahteraan psikologi pelajar. Pelajar yang mempunyai kesedaran yang tinggi terhadap kesejahteraan psikologi akan berusaha untuk bertindak sebaik mungkin untuk memelihara kesejahteraan psikologi diri dan membantu mempertingkat kesejahteraan psikologi orang sekeliling. Penemuan kajian ini memberi implikasi bahawa isu gangguan kesejahteraan psikologi perlu dicegah pada peringkat awal sebagai langkah untuk mengurangkan masalah kesihatan mental.

Abstract
Psychological well-being is increasingly being studied during and post Covid-19 pandemic especially in Higher Education Institutions. Psychological well-being is very important in life because without good care, psychological disorders will lead to mental health problems. Therefore, this study was conducted to examine the relationship between knowledge level and level of awareness of psychological well-being towards the level of psychological well-being of TVET students at UTHM. The respondents of this study involved 148 TVET students at UTHM who were selected using a simple random sampling method. This study was conducted using a quantitative method in the form of a survey using a set of questionnaire adapted from the studies of Siddique et al. (2022), UTHM Kauseling Center (2022), Lee et al. (2023) and Ryff et al. (2007). Data findings are analyzed using descriptive and inferential methods through the Statistical Package for Social Sciences (SPSS) version 27 software. Overall, the level of knowledge, level of awareness and level of psychological well-being for TVET students at UTHM are at a high level. The results of Pearson's correlation analysis, r show that the level of students' knowledge of psychological well-being does not affect the level of psychological well-being of students. However, the relationship between the level of awareness and the level of psychological well-being is significant and has a strong positive relationship. Be able to know that the level of awareness about psychological well-being can affect the level of psychological well-being of students. Students who have a high awareness of psychological well-being will try to act as best as possible to preserve their own psychological well-being and help improve the psychological well-being of those around them. The findings of this study give implications that the issue of psychological well-being disorders should be prevented at an early stage as a step to reduce mental health problems..

1.0 PENGENALAN
Sejak kebelakangan ini, isu berkenaan kesejahteraan psikologi semakin diambil perhatian oleh masyarakat ramai (Khairani, Shamsuddin & Idris, 2019). Ia semakin mendapat tempat terutamanya ketika pandemik Covid-19, apabila ia melibatkan kesejahteraan psikologi dari segi emosi, mental dan rohani (Zahrin et al, 2021). Menurut Suvera (2013), kesejahteraan psikologi merujuk kepada perasaan dan emosi individu dalam kehidupan sehariannya yang merangkumi tentang keadaan mental dan tekanan psikologi seperti kebimbangan, kemurungan, kekecewaan, ketidakpuasan hati, keletihan emosi, tidak bermotivasi dan rasa tidak bahagia. Beberapa kajian telah membuktikan bahawa kesejahteraan psikologi berkait rapat dengan kesihatan mental seperti masalah tekanan (Leong, Bullare & Malek, 2020), daya tahan (Kotera, Conway & Gordon, 2021), motivasi diri (Kotera & Ting, 2021), motivasi pencapaian (Nisa, Qasim & Sehar, 2017) dan kawalan emosi (Kraiss et al., 2020; Stevenson et al., 2019). Menurut laporan Spiner et al. (2022), kepentingan kesejahteraan psikologi telah berkembang dengan meluas dan perkara ini telah masuk ke dalam semua bidang kehidupan. 
Seiring dengan perubahan RI 4.0, semua negara maju menghadapi perubahan teknologi yang berevolusi pada setiap hari dan setiap detik. Perubahan drastik revolusi industri yang sedang dihadapi oleh semua penduduk dunia pada masa kini telah menyebabkan setiap individu perlu menghadapi pelbagai cabaran dan persaingan yang sengit (Abu Bakar et al., 2020). Dalam usaha kerajaan Malaysia untuk mencapai negara maju, keperluan tenaga kerja mahir yang mempunyai kesejahteraan psikologi yang tinggi telah menjadi satu kepentingan yang perlu diambil perhatian agar usaha untuk mencapai negara maju dapat dicapai. Individu yang mempunyai kesejahteraan psikologi yang baik amat penting dalam keperluan industri kerana mereka dapat mengendalikan tekanan yang diterima oleh pihak majikan dengan baik dan mampu bekerja secara produktif sehingga dapat menyumbang kepada kepada keperluan industri. Individu yang mempunyai kesejahteraan psikologi memiliki keupayaan dalam melantunkan semula tekanan yang diterima dan mampu bertindak secara positif untuk menyelesaikan tugasnya dengan baik tanpa mengganggu kesejahteraan hidup (Omar & Abdullah, 2020). Mereka juga boleh menumpukan perhatian mereka terhadap perkara yang positif dan menangani perkara negatif secara berkesan. 

Namun begitu, perubahan teknologi yang pantas telah mewujudkan tekanan kepada semua pihak kerana sektor industri memerlukan tenaga kerja yang yang kompeten, produktif dan mampu berdaya saing. Tekanan yang diterima dalam sektor industri boleh mengganggu kesejahteraan dan kebahagiaan psikologi individu, terutamanya dari aspek kesihatan mental sekiranya mereka tidak dapat mengawal dan menjaganya dengan betul. Perkara ini dapat dibuktikan melalui kajian Leong et al. (2020), yang mengatakan bahawa gangguan kesejahteraan psikologi dalam kalangan tenaga kerja di Malaysia boleh menjejaskan produktiviti dan ekonomi negara sehingga menyebabkan pembangunan negara terbantut. Individu yang mengalami masalah kesejahteraan psikologi boleh mempengaruhi cara individu bekerja sehingga memberi kesan yang negatif terhadap prestasi kerja. Rentetan terhadap masalah yang berlaku, produktiviti dalam sesebuah organisasi atau sektor industri akan terjejas sekiranya masalah kesejahteraan psikologi tidak dirawat dan dibendung pada peringkat awal iaitu bermula daripada bakal-bakal graduan yang menjadi tanda aras bagi kemajuan sektor industri dan pembangunan negara. Oleh hal yang demikian, para pelajar dan bakal graduan TVET di Institusi Pengajian Tinggi perlulah mempunyai tahap kesejahteraan psikologi yang tinggi agar dapat bertahan dalam dunia pekerjaan yang kian mencabar. Setiap pelajar perlu mempunyai kesedaran dan pengetahuan tentang kepentingan kesejahteraan psikologi dan berusaha untuk mempertingkatkan kualiti diri agar dapat menjadi penggerak kepada revolusi industri dan seterusnya memenuhi keperluan cabaran industri yang sentiasa berubah-ubah secara berterusan pada setiap detik .

Terdapat pelbagai persatuan atau pertubuhan yang menyediakan pelbagai perkhidmatan untuk meningkatkan pengetahuan dan kesedaran tentang kesejahteraan psikologi. Antaranya ialah Persatuan Psikologi Amerika (APA), Persatuan Kesihatan Mental Malaysia (MMHA), Persatuan Kesedaran Dan Sokongan Penyakit Mental (MIASA) dan lain-lain. Usaha-usaha yang dilakukan oleh semua pihak adalah untuk meningkatkan tentang pengetahuan dan kesedaran tentang kepentingan kesejahteraan psikologi yang baik dan menggalakkan kesedaran tentang gangguan kesejahteraan psikologi. Namun begitu, sejauh manakah program-program kesedaran tersebut berkesan dan berjaya dilaksanakan. Justeru, kajian ini dijalankan untuk mengukur tahap pengetahuan dan tahap kesedaran tentang kesejahteraan psikologi serta tahap kesejahteraan psikologi dalam kalangan pelajar TVET di Universiti Tun Hussein Onn Malaysia. Selain itu, kajian juga dijalankan untuk mengkaji hubungan antara tahap pengetahuan dan tahap kesedaran terhadap tahap kesejahteraan psikologi dalam kalangan pelajar.

2.0 KAJIAN LITERATUR
Dalam dunia kini, kesihatan mental lebih dikenali secara meluas berbanding kesejahteraan psikologi. Hal ini kerana, kesihatan mental boleh dilihat secara terang-terangan kerana merangkumi kajian klinikal dan boleh didiagnos. Namun, pencegahan kepada masalah mental bermula daripada penjagaan kesejahteraan psikologi. Walaupun konsep kesejahteraan psikologi dan kesihatan mental mempunyai makna yang seakan sama, akan tetapi, terdapat beberapa perbezaan antara dua konsep ini. Menurut Alias (2022), mempunyai kesihatan mental yang baik merupakan sebahagian daripada keseluruhan kesejahteraan psikologi. Seseorang boleh mempunyai kesihatan mental yang baik tetapi mereka tidak berasa gembira untuk menjalani kehidupannya iaitu mereka berada dalam keadaan kesejahteraan psikologi yang rendah. Seseorang yang mengalami masalah kesihatan mental seperti kemurungan, trauma, dan lain-lain akan kehilangan sebahagian kesejahteraan psikologi. Hal ini menyebabkan individu tersebut tidak dapat berfungsi dengan baik. Oleh itu, kesejahteraan psikologi yang baik dapat menyumbang kepada kesihatan mental yang baik (Alias, 2022).

Pemahaman tentang istilah kesejahteraan psikologi sukar difahami disebabkan oleh penggunaan istilah yang meluas secara berganti (Akin, 2008). Antara istilah-istilah yang digunakan untuk menghurai kesejahteraan psikologi ialah kebahagiaan, emosi yang positif, ketenangan dan kepuasan hidup serta kualiti hidup yang baik (Shahira et al., 2018). Stamp et al. (2015), mengatakan bahawa kesejahteraan psikologi ialah kombinasi antara keadaan-keadaan positif dalam semua aspek kehidupan seperti kepuasan dan kegembiraan sama ada secara fizikal atau rohani serta digabungkan dengan fungsi diri yang optimum. Menurut Udhayakumar & Illango (2018), kesejahteraan psikologi merujuk kepada keadaan di mana individu mampu mengawal kehidupan dan aktiviti mereka dengan baik dan bermakna. Keyes (2002), pula mengatakan bahawa kesejahteraan psikologi merujuk kepada sejauh mana seseorang boleh berfungsi secara optimum dalam kehidupannya, menyedari tentang makna kehidupan, mempunyai tujuan dan matlamat hidup yang ingin dicapai, mempunyai hubungan yang positif serta sentiasa menerima kekuatan dan kelemahan diri. Ryff (1989), mengatakan individu yang mempunyai kesejahteraan psikologi yang baik menggunakan sepenuhnya potensi diri untuk menjalani kehidupan dan mereka mempunyai kawalan yang bermakna ke atas kehidupaan dan aktiviti yang dilakukan. Menurut Carol D. Ryff kesejahteraan psikologi merangkumi 4 dimensi iaitu dimensi subjektif, sosial, psikologi dan tingkah laku untuk mengukur kesejahteraan psikologi individu. Berdasarkan Model Kesejahteraan Psikologi Ryff (1989), terdapat 6 domain yang mencakupi dimensi tersebut iaitu (i) penerimaan kendiri (self-acceptance), (ii) hubungan positif dengan orang lain (positive relations with others), (iii) autonomi (autonomy), (iv) penguasaan persekitaran (environment mastery), (v) tujuan hidup (purpose of life), (vi) perkembangan kendiri (personal growth).

3.0 METADOLOGI
Kajian ini merupakan kajian tinjauan yang menggunakan pendekatan kuantitatif dan soal selidik sebagai instrumen kajian. Bagi kajian ini, reka bentuk tinjauan merupakan reka bentuk yang paling sesuai digunakan bagi menerangkan ciri-ciri sebuah populasi iaitu mengenal pasti tahap pengetahuan dan kesedaran tentang kesejahteraan psikologi serta mengenal pasti tahap kesejahteraan psikologi para pelajar TVET di UTHM. Kajian ini terdiri daripada 148 pelajar Ijazah Sarjana Muda bermula dari pelajar tahun satu hingga pelajar tahun akhir yang pilih menggunakan kaedah persampelan rawak mudah. Perbezaan tahun pengajian diambil kira adalah kerana setiap tahun pengajian mempunyai fenomena atau situasi yang berbeza-beza yang mendorong kepada gangguan kesejahteraan psikologi pelajar. Berdasarkan formula analisis kuasa statistik Cohen, minimum sampel yang diperlukan dalam kajian ini ialah sebanyak 85 orang memandangkan kajian ini merupakan kajian korelasi (Chua, 2011; Cohen, 1988).

[bookmark: _Hlk141346769]Kajian ini menggunakan soal selidik sebagai instrumen kajian dan diedarkan melalui dua kaedah iaitu pautan Google Form dan cetakan borang soal selidik. Satu set soal selidik merangkumi empat bahagian utama iaitu Bahagian A yang terdiri daripada 4 item soalan berkaitan ciri demografi seperti jantina, tahun pengajian, pendapatan keluarga dan sumber perbelanjaan pengajian, Bahagian B merangkumi 9 item yang berkenaan dengan pengetahuan tentang kesejahteraan psikologi, Bahagian C mempunyai 16 item berkaitan dengan kesedaran tentang kesejahteraan psikologi dan Bahagian D mengandungi 23 item iaitu tentang kesejahteraan psikologi dalam kalangan pelajar TVET di UTHM. Jumlah keseluruhan item bagi instrumen ini adalah sebanyak 52 item. Item Bahagian B dan C diadaptasi daripada kajian Siddique et al. (2022), Pusat Kauseling UTHM (2022), Lee et al. (2023) dan Ryff et al. (2007). Manakala, bagi item dalam bahagian D iaitu kesejahteraan psikologi dalam kalangan pelajar telah menggunakan Skala Kesejahteraan Psikologi Ryff sebagai instrumen kajian. Kajian ini menggunakan Skala Kesejahteraan Psikologi Ryff versi 42-item yang merangkumi enam komponen iaitu (1) penerimaan kendiri, (2) hubungan positif dengan orang lain, (3) autonomi, (4) penguasaan persekitaran, (5) tujuan hidup, dan (6) perkembangan kendiri (Ryff et al., 2007; diadaptasikan daripada Ryff, 1989). Item dalam Bahagian B iaitu pengetahuan kesejahteraan psikologi akan dijawab oleh responden menggunakan pilihan jawapan betul atau salah. Bahagian C iaitu kesedaran kesejahteraan psikologi pula menggunakan 5 skala Likert seperti yang dicadangkan oleh Vagias (2006) dan Brown (2010) bagi mengukur tahap persetujuan. Bahagian D dijawab oleh responden melalui 6 skala Likert sama seperti kajian Abbott et al. (2010), Alias, Hashim dan Yahaya (2020), Van Dierendonck (2008) yang menggunakan skala 6 mata bagi kesejahteraan psikologi menggunakan Skala Kesejahteraan Psikologi Ryff.

Penilaian kesahan instrumen telah dinilai oleh tiga orang pakar yang mempunyai pengalaman dalam bidang psikologi melebihi 15 tahun. Seramai 30 orang pelajar TVET UTHM telah dipilih untuk menjalankan kajian rintis bagi menentukan kebolehpercayaan instrumen. Berdasarkan kajian Johanson dan Brooks (2010), minimum seramai 30 orang responden mencukupi untuk menjalankan analisis bagi penilaian kajian awal. Untuk membuktikan bahawa instrumen kajian berada dalam keadaan yang sangat yang baik dan mempunyai tahap konsisten yang tinggi, nilai Alfa Cronbach mestilah 0.6 atau melebihi 0.6 (Bond & Fox, 2007). Terdapat beberapa item perlu dibuang agar dapatan kajian tidak mengganggu hasil dapatan bagi keseluruhan kajian. Jadual 2.1 menunjukkan nilai pekali Alfa Cronbach selepas melalui proses penyingkiran item. 

[bookmark: _Hlk150391576]Jadual 1:  Nilai pekali Alfa Cronbach bagi instrumen kajian 
	Bahagian
	Komponen
	Bil. Item
	Cronbach Alpha

	B
	Pengetahuan tentang Kesejahteraan Psikologi
	9
	0.794

	C
	Kesedaran tentang Kesejahteraan Psikologi
	16
	0.894

	
	Penerimaan kendiri
	4
	0.776

	
	Hubungan positif dengan orang lain
	4
	0.862

	D
	Autonomi
	2
	0.607

	
	Penguasaan Persekitaran
	4
	0.784

	
	Tujuan hidup
	4
	0.846

	
	Perkembangan kendiri
	5
	0.855

	
	Jumlah
	48
	



Kajian ini menggunakan analisis deskriptif seperti kekerapan, peratus dan min untuk mengenal pasti ciri-ciri demografi, tahap pengetahuan tentang kesejahteraan psikologi, tahap kesedaran tentang kesejahteraan psikologi dan tahap kesejahteraan psikologi bagi pelajar TVET di UTHM. Manakala, analisis inferensi iaitu korelasi Pearson digunakan untuk mengukur hubungan tahap pengetahuan dan tahap kesedaran terhadap tahap kesejahteraan psikologi pelajar TVET di UTHM

4.0  KEPUTUSAN DAN PERBINCANGAN
[bookmark: _Hlk141342041]Merujuk kepada Jadual 2, responden yang terlibat dalam kajian ini adalah seramai 148 orang yang terdiri daripada 71 pelajar perempuan  (48.0%)  dan 77  pelajar  lelaki (52.0%) . Berdasarkan tahun pengajian, majoriti responden merupakan pelajar tahun satu iaitu seramai 74 orang (50.0%), diikuti pelajar tahun dua iaitu seramai 43 orang (29.1%), seterusnya pelajar tahun tiga 21 orang (14.2%) dan selebihnya 10 orang (6.8%) merupakan pelajar tahun akhir. Berdasarkan  kepada  pendapatan keluarga,  62 orang pelajar berasal daripada keluarga berpendapatan RM 2500 ke bawah iaitu sebanyak 41.9%, 40 orang pelajar berasal daripada keluarga berpendapatan RM 2500 – RM5000 (27.0%), 21 orang pelajar berasal daripada keluarga berpendapatan RM 5000 – RM 7500 (14.2%), dan 25 orang pelajar berasal daripada keluarga berpendapatan RM 7500 dan ke atas (16.9%). Berdasarkan sumber perbelanjaan pengajian, majoriti daripada pelajar mendapat sumber perbelanjaan melalui pinjaman iaitu seramai 86 orang (58.1%), 44 orang (29.7%) mendapatkan pendapatan daripada ibu bapa, 13 orang (8.8%) menerima tajaan dan 5 pelajar (3.4%) melakukan kerja sambilan bagi menampung pengajian mereka.

[bookmark: _Hlk150392160]Jadual 2:  Taburan demografi responden
	Maklumat Demografi
	Perkara  
	Kekerapan (orang)
	Peratus (%)

	Jantina
	Lelaki
Perempuan 
	77
71
	52.0
48.0

	Tahun pengajian
	Pertama 
Kedua 
Ketiga
Keempat
	74
43
21
10
	50.0
29.1
14.2
6.8

	Pendapatan keluarga
	RM 2500 ke bawah
RM 2500 – RM 5000
RM 5000 – RM 7500
RM 7500 dan ke atas
	62
40
21
25
	41.9
27.0
14.2
16.9

	Sumber perbelanjaan pengajian
	Tajaan 
Pinjaman  
Pendapatan daripada keluarga 
Pendapatan peribadi (bekerja)
	13
86
44
5
	8.8
58.1
29.7
3.4



Rajah 1 menunjukkan menunjukkan dapatan kajian bagi bahagian B iaitu tahap pengetahuan pelajar tentang kesejahteraan psikologi. Majoriti pelajar menjawab ke semua soalan dengan betul iaitu seramai 92 orang (62.2%). 43 pelajar (29.0%) menjawab lapan soalan dengan betul, 10 pelajar (6.8%) menjawab tujuh soalan dengan betul dan 3 pelajar (2.0%) menjawab enam daripada sembilan soalan dengan betul. Berdasarkan hasil dapatan, terdapat 145 orang pelajar (98.0%) mempunyai tahap pengetahuan yang tinggi, manakala tiga orang pelajar (2.0%) berada pada tahap sederhana. Secara keseluruhan, hasil dapatan menunjukkan bahawa majoriti pelajar TVET di UTHM mempunyai tahap pengetahuan yang tinggi tentang kesejahteraan psikologi.

[image: ]
Rajah 1:  Taburan skor peratusan bagi tahap pengetahuan tentang kesejahteraan psikologi 

Nilai  purata  skor  min  bagi tahap kesedaran pelajar tentang kesejahteraan psikologi berada pada tahap yang tinggi kerana nilai purata skor min berada dalam julat 3.68 – 5.00 (tahap tinggi) iaitu pada paras 3.71. Seterusnya, tahap kesejahteraan psikologi pelajar juga berada pada tahap yang tinggi. Dapatan kajian menunjukkan bahawa nilai purata skor min berada dalam julat 4.00 – 6.00 (tahap tinggi) iaitu pada paras 4.48. Jadual 3 menunjukkan taburan skor min dan peratusan bagi keseluruhan tahap kesedaran tentang kesejahteraan psikologi (Bahagian C) dan tahap kesejahteraan psikologi pelajar (Bahagain D). 

Peratusan keseluruhan bagi kesedaran tentang kesejahteraan psikologi dianalisis berdasarkan 16 item. Merujuk Jadual 3, majoriti pelajar iaitu seramai 88 orang (59.5%) mendapatkan nilai min keseluruhan pada tahap yang tinggi. Manakala, pelajar yang mempunyai kesedaran pada tahap yang sederhana adalah seramai 60 orang pelajar (40.5%) dan 0 orang pelajar (0%) berada pada tahap yang rendah. Hasil dapatan ini menunjukkan bahawa tahap kesedaran pelajar terhadap kesejahteraan psikologi berada pada tahap yang tinggi.

Seterusnya, peratusan keseluruhan bagi mengenal pasti tahap kesejahteraan psikologi pelajar dianalisis berdasarkan 23 item. Merujuk Jadual 3, majoriti pelajar iaitu seramai 123 orang (83.1%) tahap kesejahteraan psikologi yang tinggi. Manakala, pelajar yang mempunyai tahap kesejahteraan psikologi yang sederhana adalah seramai 25 orang pelajar (16.9%) dan 0 orang pelajar (0%) berada pada tahap yang rendah. Hasil dapatan ini menunjukkan bahawa tahap kesejahteraan psikologi berada pada tahap yang tinggi.

[bookmark: _Hlk150392941]Jadual 3:  Taburan skor peratusan bagi keseluruhan tahap kesedaran tentang kesejahteraan psikologi
	Bahagian
	Skor Min
	Bilangan Pelajar 
	Peratus Pelajar

	[bookmark: _Hlk141345228]C 
Tahap pengetahuan tentang kesejahteraan psikologi 
	3.68 – 5.00 (Tinggi)
2.34 – 3.67 (Sederhana)
1.00 – 2.33 (Rendah)
Jumlah 
	88
60
-
148
	59.5 %
40.5 %
0.0 %
100 %

	D
Tahap kesejahteraan psikologi 
	4.00 – 6.00 (Tinggi)
2.00 – 3.99 (Sederhana)
0.00 – 1.99 (Rendah)
Jumlah 
	123
25
-
148
	83.1 %
16.9 %
0.0 %
100%



[bookmark: _Hlk150392744]4.1  Hubungan antara demografi dan tahap kesejahteraan psikologi 
[bookmark: _Hlk141348233]Hubungan antara demografi dan tahap kesejahteraan psikologi dianalisis bagi menilai adakah latar belakang pelajar mampu mempengaruhi tahap kesejahteraan psikologi mereka. Jadual 4 menunjukkan hasil dapatan perbandingan tahap kesejahteraan psikologi berdasarkan jantina, tahun pengajian, pendapatan keluarga dan sumber pendapatan pengajian. Berdasarkan Jadual 4, min tahap kesejahteraan psikologi bagi pelajar lelaki ialah 4.54 dan min tahap kesejahteraan psikologi bagi pelajar perempuan ialah 4.41. Hasil dapatan menunjukkan bahawa pelajar lelaki mempunyai tahap kesejahteraan psikologi yang lebih tinggi berbanding pelajar perempuan. Berdasarkan tahun pengajian, pelajar tahun pertama mendapatkan skor min tertinggi iaitu 4.58, diikuti 4.45 bagi pelajar tahun dua, 4.20 bagi pelajar tahun tinggi, dan 4.39 bagi pelajar tahun akhir iaitu pelajar tahun empat. Hasil dapatan menunjukkan bahawa pelajar bagi tahun pertama mempunyai tahap kesejahteraan psikologi yang paling tinggi dan tahap kesejahteraan psikologi yang paling rendah didominasi oleh pelajar tahun ketiga. Seterusnya, berdasarkan pendapatan keluarga, skor min tahap kesejahteraan psikologi pelajar yang berasal daripada keluarga yang berpendapatan RM 2500 ke bawah ialah 4.44. Bagi pelajar yang berasal daripada keluarga berpendapatan RM 2500 – RM5000 mencatatkan skor min 4.46. Seterusnya, bagi pelajar yang berasal daripada keluarga berpendapatan RM 5000 – RM 7500 dan RM 7500 ke atas, masing-masing mencatatkan skor min 4.28 dan 4.74. Dapatan kajian menunjukkan bahawa pelajar yang berlatar belakangkan keluarga berpendapatan RM 7500 ke atas mempunyai tahap kesejahteraan psikologi yang paling tinggi berbanding yang lain. Bagi kumpulan sumber perbelanjaan pengajian, skor min tahap kesejahteraan psikologi pelajar yang menerima tajaan ialah 4.53, pelajar yang membuat pinjaman ialah 4.42, pelajar yang mendapatkan sumber pendapatan daripada ibu bapa mencatatkan skor min 4.59 dan bagi pelajar yang bekerja sambil belajar mencatatkan skor min tahap kesejahteraan psikologi sebanyak 4.28. Hasil keseluruhan dapatan menunjukkan bahawa pelajar yang melakukan kerja sambilan untuk menampung pengajian mereka mencatatkan min tahap kesejahteraan psikologi yang paling rendah berbanding yang lain. 

Jadual 4:  Taburan skor peratusan bagi keseluruhan tahap kesedaran tentang kesejahteraan psikologi 
	Maklumat Demografi
	Komponen
	Tahap Kesejahteraan Psikologi

	
	
	n
	Min
	Sisihan Piawai

	Jantina 
	Lelaki
Perempuan
Jumlah
	77
71
148
	4.54
4.41
4.48
	0.52
0.64
0.58

	Tahun Pengajian 
	Pertama
Kedua
Ketiga
Keempat
Jumlah

	74
43
21
10
148
	4.58
4.45
4.20
4.39
4.48
	0.54
0.66
0.59
0.34
0.58

	Pendapatan keluarga 
	RM 2500 ke bawah
RM 2500 – RM 5000
RM 5000 – RM 7500
RM 7500 dan ke atas 
Jumlah

	62
40
21
25
148
	4.44
4.46
4.28
4.74
4.48
	0.56
0.63
0.55
0.53
0.58

	Sumber perbelanjaan pengajian
	Tajaan
Pinjaman
Keluarga
Bekerja
Jumlah
	13
86
44
5
148
	4.53
4.42
4.59
4.28
4.48
	0.41
0.54
0.69
0.68
0.58



[bookmark: _Hlk150393799]4.2  Hubungan antara tahap pengetahuan terhadap tahap kesejahteraan psikologi dalam kalangan pelajar TVET di UTHM
Jadual 5 menunjukkan keputusan analisis korelasi yang dijalankan untuk mengkaji hubungan antara tahap pengetahuan kesejahteraan psikologi dan tahap kesejahteraan psikologi. Hasil dapatan melaporkan bahawa tiada hubungan yang signifikan secara statistik antara tahap pengetahuan dan tahap kesejahteraan psikologi dalam kalangan responden kajian kerana nilai p mencatatkan 0.657, iaitu lebih besar daripada 0.05. Keputusan korelasi Pearson, r = 0,037, menunjukkan bahawa hubungan antara tahap pengetahuan dan tahap kesejahteraan psikologi pelajar adalah positif tetapi sangat lemah. Dapatan merumuskan bahawa tahap pengetahuan pelajar tidak mempengaruhi tahap kesejahteraan psikologi pelajar TVET di UTHM
[bookmark: _Hlk150393876]Jadual 5:  Analisis kolerasi antara tahap pengetahuan tentang kesejahteraan psikologi dan tahap kesejahteraan psikologi (n=148)
	Pemboleh ubah
	Korelasi Pearson, r 
	Korelasi signifikan, p
	Min
	Sisihan Piawai 

	
	Tahap Pengetahuan KP
	Tahap KP
	Tahap Pengetahuan KP
	Tahap KP
	
	

	Tahap Pengetahuan KP
	-
	0.037
	-
	0.657
	1.887
	0.077

	Tahap KP
	0.037
	-
	0.657
	-
	4.476
	0.584

	Nota: KP = Kesejahteraan Psikologi



Dapatan ini berlawanan dengan rumusan kajian Bröder et al. (2017) yang menyatakan bahawa pengetahuan yang baik mendorong individu untuk menggunakan pengetahuan yang betul berkaitan dengan kesejahteraan psikologi sehingga membantu individu tersebut untuk mempertingkan kesejahteraan diri, Oleh itu, Bröder et al. (2017) berpendapat bahawa pembelajaran dan penggunaan pengetahuan yang diperolehi membolehkan remaja untuk mampu membuat keputusan yang lebih baik untuk melindungi kesejahteraan psikologi mereka. Pengetahuan mengenai kesejahteraan psikologi boleh diperolehi melalui kempen-kempen atau program-program yang dijalankan untuk mempertingkatkan pengetahuan tentang masalah tersebut. Selain itu, pihak kaunseling UTHM juga banyak melaksanakan program-program, kempen serta khidmat kaunseling yang dapat membantu pelajar untuk meningkatkan kesejahteraan psikologi. Walaupun banyak usaha yang dijalankan untuk meningkatkan pengetahuan tentang kesejahteraan psikologi, namun kesejahteraan psikologi individu adalah bergantung kepada diri sendiri untuk menjaga dan mengekalkan kesejahteraan tersebut. Hal ini kerana, kesejahteraan psikologi merujuk kepada cara seseorang melihat, menilai dan menghargai kehidupan. Perkara ini dapat dilihat dengan jelas dalam situasi sekumpulan pelajar di mana kumpulan tersebut menghadiri kempen tentang kesejahteraan psikologi. Mereka semua mendapatkan pengetahuan yang sama banyak melalui kempen tersebut, namun penerimaan dan perubahan fungsi seseorang dalam menjalani kehidupan seharian adalah bergantung kepada individu tersebut. Perkara ini disebabkan oleh kesejahteraan psikologi merangkumi semua aspek kehidupan termasuklah dari segi pemikiran, emosi dan tingkah laku. Oleh itu, berdasarkan dapatan kajian, pengkaji merumuskan bahawa walaupun pelajar mempunyai pengetahuan tentang kesejahteraan psikologi yang tinggi, namun, mereka tidak semestinya mempunyai kesejahteraan psikologi yang tinggi. Setiap individu mempunyai pemikiran, emosi dan tingkah laku yang berbeza-beza dan tidak boleh dikawal melainkan atas kehendak diri sendiri. 

Tambahan pula, kesejahteraan psikologi dalam konteks kajian ini mempunyai enam domain yang berbeza dan tidak semua mampu menguasai kesemua domain tersebut. Berdasarkan dapatan kajian, pelajar UTHM mendapatkan peratus tertinggi bagi domain hubungan positif dengan orang lain. Diikuti dengan perkembangan kendiri, autonomi, penguasaan persekitaran, tujuan hidup dan penerimaan kendiri. Berdasarkan dapatan ini, pengkaji dapat melihat bahawa pelajar UTHM lebih terdorong untuk mempunyai hubungan yang baik dan positif dengan orang sekeliling berbanding diri sendiri. Dapatan ini selari dengan penerangan di atas di mana pemikiran, emosi dan tingkah laku yang positif hanya boleh dikawal atas kehendak dan kemampuan diri sendiri. Individu berkebolehan untuk memilik sikap positif dengan orang lain dan terdorong untuk bersikap negatif ke atas diri sendiri. Secara kesimpulannya, pengetahuan tentang kesejahteraan psikologi tidak mempengaruhi kesejahteraan psikologi individu.

4.3  Hubungan tahap kesedaran terhadap tahap kesejahteraan psikologi dalam kalangan pelajar TVET di UTHM 
Jadual 6 melaporkan keputusan korelasi antara tahap pengetahuan tentang kesejahteraan psikologi dan tahap kesejahteraan psikologi. Hasil dapatan menunjukkan bahawa terdapat hubungan yang signifikan secara statistik antara tahap kesedaran dan tahap kesejahteraan psikologi kerana nilai p adalah 0.001, iaitu lebih kecil daripada 0.05. Keputusan korelasi Pearson menunjukkan bahawa tahap kesedaran dan tahap kesejahteraan psikologi mempunyai hubungan yang kuat secara positif (r = 0.638). Dapatan merumuskan bahawa tahap kesedaran pelajar terhadap kesejahteraan psikologi mampu mempengaruhi tahap kesejahteraan psikologi mereka. 

Jadual 6: Analisis kolerasi antara tahap kesedaran tentang kesejahteraan psikologi dan tahap kesejahteraan psikologi (n=148)
	Pemboleh ubah
	Korelasi Pearson, r 
	Korelasi signifikan, p
	Min
	Sisihan Piawai 

	
	Tahap Pengetahuan KP
	Tahap KP
	Tahap Pengetahuan KP
	Tahap KP
	
	

	Tahap Pengetahuan KP
	-
	0.037
	-
	0.657
	1.887
	0.077

	Tahap KP
	0.037
	-
	0.657
	-
	4.476
	0.584

	Nota: KP = Kesejahteraan Psikologi



[bookmark: _Hlk140352408]Dapatan kajian dalam bahagian ini membuktikan bahawa ia selari dengan sorotan kajian Du et al. (2019) yang menjelaskan bahawa kesedaran tentang kesejahteraan diri berkait rapat dengan kesejahteraan psikologi. Hal ini kerana, kesedaran yang dimiliki membantu seseorang untuk mengaplikasikan pengetahuan untuk bertindak sebaik mungkin. Tindakan yang diambil oleh pelajar yang mempunyai kesejahteraan psikologi yang sejahtera boleh dilihat melalui tingkah laku mereka dalam kehidupan seharian. Mereka yang sejahtera cenderong untuk sentiasa berfikir positif dan mempunyai perasaan yang baik terhadap diri sendiri. Selain itu, mereka berkeupayaan untuk bersikap positif terhadap kebolehan atau kekurangan diri sendiri, mempunyai hubungan yang positif dengan orang lain, berkebolehan untuk berdikari dan membuat keputusan sendiri tanpa dipengaruhi oleh persekitaran, berkeupayaan dalam menyesuaikan diri dengan persekitaran yang dihadapi, mempunyai matlamat hidup dan sentiasa berusaha untuk mencapai kearah matlamat yang diingini serta sentiasa memperkembang potensi diri dari masa ke semasa. 

Kekurangan kesedaran terhadap kesejahteraan psikologi menyebabkan pelajar tidak mendapatkan rawatan pada peringkat awal sehingga mengakibatkan kesejahteraan mereka terganggu dan hal ini mampu menyumbang kepada masalah mental. Masalah ini akan menjadi lebih teruk sekiranya para pelajar mengabaikan simptom yang dialami dan terus menjalani kehidupan meraka tanpa meminta pertolongan pakar. Mereka yang mempunyai tahap kesedaran yang rendah berkemungkinan tidak mengetahui simptom-simptom yang membawa kepada gangguan tersebut dan mereka mula sedar tentang penyakit yang dialami apabila mereka berada pada tahap kritikal sehingga akhirnya penyakit tersebut sukar dikawal.

[bookmark: _Hlk140357627]Manakala bagi kesedaran kesejahteraan psikologi yang tinggi mendorong pesakit untuk pergi ke hospital dengan rela hati untuk mendapatkan rawatan. Kenyataan ini disokong oleh kajian Kyumana (2021) yang mengatakan bahawa kesedaran yang tinggi membuatkan seseorang secara sukarela dimasukkan ke hospital kerana mereka menyedari bahawa mereka sedang menghadapi masalah. Kesedaran kesejahteraan psikologi dibahagikan kepada tiga bidang utama iaitu pengetahuan tentang gangguan kesejahteraan psikologi, pembangunan kesejahteraan psikologi yang baik, dan pengetahuan tentang tingkah laku atau tindakan mencari pertolongan (Wei et al, 2019). Dalam konteks kajian yang dijalankan, kesedaran memfokuskan kepada kepekaan dan sikap ambil tahu para pelajar berkenaan dengan kesejahteraan psikologi. Sikap kepekaan dan suka mengambil tahu menyebabkan pelajar mampu bertindak menggunakan pengetahuan yang ada dengan baik. Pengkaji merumuskan bahawa pelajar yang mempunyai kesedaran yang tinggi terhadap kesejahteraan psikologi akan berusaha untuk bertindak sebaik mungkin untuk memelihara kesejahteraan psikologi diri atau membantu mempertingkat kesejahteraan psikologi orang sekeliling. 

5.0  KESIMPULAN
[bookmark: _Hlk150393694]Berdasarkan  dapatan kajian yang dilaporkan, dapatan kajian menunjukkan tahap pengetahuan, tahap kesedaran dan tahap kesejahteraan psikologi pelajar TVET di UTHM berada pada tahap yang tinggi. Hasil analisis korelasi Pearson, r menunjukkan bahawa tahap pengetahuan pelajar tentang kesejahteraan psikologi tidak mempengaruhi tahap kesejahteraan psikologi pelajar. Namun, terdapat hubungan yang signifikan dan korelasi yang kuat secara positif antara tahap kesedaran dengan tahap kesejahteraan psikologi. Dapatan mendapati bahawa tahap kesedaran tentang kesejahteraan psikologi mampu mempengaruhi tahap kesejahteraan psikologi pelajar. Pelajar yang mempunyai kesedaran yang tinggi terhadap kesejahteraan psikologi akan berusaha untuk bertindak sebaik mungkin untuk memelihara kesejahteraan psikologi diri dan membantu mempertingkat kesejahteraan psikologi orang sekeliling. 

Walaupun keseluruhan skor min menunjukkan pelajar TVET di UTHM mempunyai tahap kesedaran dan kesejahteraan psikologi yang tinggi, namun, terdapat juga pelajar yang mempunyai tahap kesedaran dan tahap kesejahteraan psikologi pada tahap yang sederhana. Usaha yang berterusan daripada pelbagai pihak terutamanya pihak kaunseling tentang kesedaran kesejahteraan psikologi amat penting bagi pelajar di UTHM. Hal ini kerana, kesejahteraan psikologi merupakan aspek penting dalam kehidupan setiap individu. dan gangguan kesejahteraan psikologi perlu dicegah pada peringkat awal sebagai langkah untuk mengurangkan masalah kesihatan mental. Gangguan psikologi perlulah dikesan dan dicegah pada peringkat awal agar tidak menjadi semakin teruk sehingga mampu menjejaskan psikologi individu dan membawa kepada gangguan kesihatan mental.

